
Իտալիայի Հանրապետության և Հայաստանի Հանրապետության Կառավարությունների միջև կստորագրվի  տեխնիկական համաձայնագիր` հիմնված 2003 թ. ապրիլի 15-ին <<Իտալիայի Հանրապետության և Հայաստանի Հանրապետության Կառավարության միջև մշակութային, կրթական, գիտական և տեխնիկական համագործակցության մասին>> Երևանում կնքված համաձայնագրի, ինչպես նաև մշակութային ժառանգության պահպանության բնագավառում ստեղծված կայուն  համագործակցության վրա: 
  
Սույն համաձայնագիրը հնարավորություն կընձեռի մշակութային փոխանակումների իրականացմանը, կողմերի մշակութային ժառանգության ու ամրակայման ասպարեզում պահպանման խնդիրների շուրջ սեմինարների և սիմպոզիումների մասնակցությանը, ինչպես նաև երկամյա համագործակցության ծրագրերի ստորագրմանը, որտեղ կընդգրկվեն փոխադարձ հետաքրքրություն ներկայացնող միջոցառումներ:

Համաձայնագիրը ստորագրվում է   ՀՀ մշակույթի նախարարության և Իտալիայի արտաքին գործերի նախարարության միջև և նրա կիրարկող կողմերն են` Երևանում ԱԳՆ-ն, ՀԶԳՎ-ն, ՄՆ-ը, ՀՀ կրթության և գիտության նախարարությունը, ԵՐՃՇՊՀ-ը, Միլանի պոլիտեխնիկական համալսարանը, Մշակութային ժառանգության ամրակայման և գնահատման կենտրոնը:  

Համաձայնագրի ստորագրումը կխթանի մշակութային ժառանգության ու ամրակայման ասպարեզում համագործակցության ու տեղեկատվության փոխանակմանը, մասնագետ կադրերի պատրաստմանը, արվեստագետների փոխայցելություններին ու հանդիպումներին, ինչպես նաև կխրախուսի ոլորտի մասնագետների, փորձագետների փոխանակումներին:

Ըստ համաձայնագրի` կողմերը հնարավորություն կունենան հաստատել համագործակցություն երկու երկրների մշակութային ժառանգության պահպանության և ամրակայման ասպարեզի տնտեսվարող սուբյեկտների, հասարակական և ոչ առևտրային այլ կազմակերպությունների միջև, կաջակցեն մշակութային ժառանգության ոլորտում ներդրումների ներգրավմանը, դյուրին կդարձնեն երկու երկրների միջև փոխայցելությունների ընթացակարգերը: 


Համաձայնագիրը  ամրագրում է կողմերի պարտավորությունները ծրագրի իրականացման հարցում, ինչպես նաև` կողմերի պատասխանատու կազմակերպություններն ու կառույցները: 

Ըստ ծրագրի` կիրարկող գործակալությունը (ԿԳ) ապահովում է  նյութերի և սարքավորումների տրամադրումը Հայաստանի Հանրապետության համապատասխան կազմակերպություններին, իսկ հայկական կողմը պարտավորվում է  ազատել այդ նյութերն ու սարքավորումները հարկերից և այլ մաքսատուրքերից կամ գանձարանային ծախսերից:  Տեղական գործընկերներին նվիրատվությունը գրավոր տարբերակով կներկայացվի Իտալիայի դեսպանության կողմից: 
Ըստ համաձայնագրի` նյութերը տրամադրվում են <<Էրեբունի>> թանգարանում որմնանկարների վերականգնման համար, ինչպես նաև`  Հայաստանի պատմության թանգարանի արհեստանոցներին:  

Համաձայնագիրը ամրագրում է,  որ ծրագրի վերաբերյալ ցանկացած բնույթի տեղեկույթի հրապարակում պետք է համաձայնեցվի ԱԳՆ-ի, Համագործակցության զարգացման գլխավոր վարչության  (ՀԶԳՎ) կամ Երևանում Իտալիայի դեսպանության հետ: 

Համաձայնագիրը ուժի մեջ է մտնում կնքման պահից: Համաձայնագրին կից ընդունվում են նաև երկու հավելվածներ, որոնցում նկարագրվում են  տրամադրվող նյութերն ու սարքավորումները:
Համաձայնագրի ստորագրումը կնպաստի ՀՀ քաղաքացիների ստեղծագործական գործունեության ազատության, հասարակության մշակութային կյանքին մասնակցելու սահմանադրական իրավունքների ապահովմանը:

Կարևորում ենք երկու երկրների միջև մշակույթի, կրթության, գիտական  և տեխնոլոգիական բնագավառներում կապերի զարգացումն ու ամրապնդումը և նպատակահարմար ենք գտնում  սույն համաձայնագրի ստորագրումը: 

